
Nafarroako Gobernuak Ingurumenaren Munduko Eguna ospatu du Irunberriko eta Arbaiungo arroiletan
Sanzberro kontseilariak bisitatu ditu Arbaiungo bidea berritzeko obrak, Irunberriko simaurtegia eta Arroilen Interpretazio Zentroa
2009ko ekainak 4, osteguna.  Nafarroako Gobernuko Landa Garapen eta Ingurumen kontseilaria, Begoña Sanzberro Iturriria, Arbaiungo eta Irunberriko arroiletara joan da gaur, bihar, hilak 5, Ingurumenaren Munduko Eguna dela-eta. 

 Bisitan, Sanzberrok Landa Garapen eta Ingurumen departamentua eremu hartan egiten ari den hainbat jarduera ikusi du. Zehazki, honako hauetan izan da: Arbaiungo arroilara sartzeko bideak hobetzen ari diren lekuetan, hegazti nekrofagoak elikatzeko Irunberriko eremu osagarrian (HNEEO) eta Arroilen Interpretazio Zentroan.
Arbaiungo arroilarako sarbidea hobetzeko lanak
  Sanzberro kontseilaria Arbaiungo arroilan egiten ari diren hobekuntza lanak ikusi ditu, La Caixa erakundeko Ricardo Alfosekin batera; Alfos jauna La Caixako erakundeekiko harremanetarako arduraduna da Nafarroan, Errioxan eta Aragoin. Finantza erakunde hori hainbat ingurumen proiektu finantzatzen ari da, Nafarroako Gobernuarekin elkarlanean. Arbaiungo arroilari dagokionez, La Caixa eta Landa Garapen eta Ingurumen departamentua Natura Erreserba eta San Pedroko baseliza lotzen dituen bidea hobetzen ari dira.
  Izan ere, Usunen (Erromantzatuan) hasten den bide hori hondatzen joan da, jende asko ibiltzen delako. Zehazki, zoladura hobetzen, maldak gainditzeko harrizko edo egurrezko mailak jartzen eta bidea garbitzen ari dira.
  Lan hori Irunberriko Josenea enpresako zortzi langile ari dira egiten. Enpresaren helburua baztertzeko arriskuan dagoen jendea lan-munduratzea eta gizarteratzea da eta, horretarako, landa eremuari egokitutako lorezaintza lanak egiten ditu, batik bat. Orain guztira 16 langile dauzka. 

  Ekimen hori abian dago La Caixako Gizarte Ekintzak eta Nafarroako Gobernuko Landa Garapen eta Ingurumen departamentuak sinatutako lankidetza hitzarmenari esker. Hitzarmen horretan finantza erakundeak hitz eman du urtean 1,2 milioi euro jarriko dituela, bi helburu lortze aldera: batetik, Nafarroako natur ingurunea hobetzea eta zaintzea; eta bestetik, gizarteak baztertzeko arriskuan dauden kolektiboak lan-munduratzen laguntzea.
Europan dagoen sai arre kolonia handienetako bat
  Sai arrea bereizgarri du Nafarroak, are gehiago Arbaiungo eta Irunberriko arroilek. Arroiletako kolonia Europako handienetako bat da: 500 bikote daude. Sai arreak hegazti sarraskijale handiak dira. Helduek 6-7 kilo eta 250 cm luze izaten dituzte, alderik alde. Beraz, hegazti arinak eta hegalari adituak dira. Joan-etorriak ia energiarik gastatu gabe egiten dituzte, haizea eta korronte termikoak aprobetxatuz.
  Arroilak habitat hobezinak dira sai arreentzat, harkaitzak eta erlaitzak dauzkatelako habiak jartzeko. Ugaldu urte hasieratik udara bitartean egiten dira. Emeek arrautza bakar bat jartzen dute eta 55 egun inguruan inkubatzen dute. Gero, txitak 115-120 egun behar izaten ditu hegan egiteko.
  Landa Garapen eta Ingurumen departamentuaren arabera, sai arreek asko laguntzen dute natura zaintzen. Izan ere, hildako animalien hondarrak, saiek jango ez balituzte, gaixotasun iturri eta uren kutsatzaile izango lirateke. Saiek, beraz, ingurunea ez kutsatzen laguntzen dute. Alde horretatik, lurraldean tradizio handia duen abeltzaintza estentsiboa sarraski iturri dute. Dena den, abeltzainek, erkidegoko araudia betetzeko, abereen hondarrak kendu egin behar dituzte orain eta, horregatik, saiak elikatu egin behar dira, modu kontrolatuan.
  Sanzberro kontseilariak bertatik bertara ikusi du hegazti sarraskijaleak elikatzeko prozesua zertan den. Hegazti nekrofagoak elikatzeko eremu osagarriak Landa Garapen eta Ingurumen departamentuak kontrolatzen ditu, abere hondarrak tratatzeko baimena daukan kudeatzaile baten bitartez. Espero dute HNEEOen sarean 14 elikadura gune izatea urtea amaitu baino lehen.
  Sare horretan egunero 1.000 kilo haragi jartzen diete hegaztiei. Helburua da saiek eta desagertzeko arriskuan dauden beste hegazti batzuk (sai zuriak, ugatzak eta miruak, adibidez) bizigaiak izan ditzaten bermatzea. Horrez gain, asmoa da saien populazioa gestionatzea eta janari bila joan-etorri gutxiago egin ditzaten lortzea.
Irunberriko Arroilen Interpretazio Zentroa
  Sanzberrok Irunberriko Arroilen Interpretazio Zentroa bisitatu du azkena. Zentroaren asmoa da bertako ekosistemak zertan diren azaltzea, batik bat arroiletakoak, eta erakustea nola gizakiak eragin onak eta txarrak dituen ingurune hartan. Horretarako, honako bitarteko hauek daude: interpretazio gune bat, eskualdearen eta dauden inguruneen berri emateko, ikuspegi fisiko, sozial, historiko eta kulturaletik; Zentzumenen Tunela, lurraldearen bereizgarri garrantzitsuenak ezagutzeko; eta ikus-entzunezko bat, arroilen ezaugarriei eta gizakiak ingurunearekin izan duen eta daukan harremanari buruzkoa.
  Erakusketa iraunkorraz gain, zentroan bideokamera bat dago, Irunberriko arroilan unean-unean zer gertatzen den ikusteko. Instalazio horren xedea da fauna hobeto ezagutzea eta Interpretazio Zentrorako tresna pedagogiko izatea. Bideokamerarekin sai arreen eta beste hegazti harkaiztar batzuen irudi ugari jaso dituzte.
  Irunberriko Arroilen Interpretazio Zentroa 2000. urtean inauguratu zuten. Urtean 13.000 pertsona bertaratzen dira; gehienak bisita pribatuak dira, baina eskola-ume taldeak ere hartzen dituzte. 

  Zentroan eta Irunberriko arroilan kalitate sistema bat ezarri dute jarduerak eta erabilera publikoko zerbitzu eta ekipamenduak kontrolatzeko. Sistema horri esker Kalitate Turistikoaren Q Saria jaso zuten. Gaur egun estatuko 23 natur gune babestuk daukate kalitate sari hori, besteak beste Bertizko Jaurerria Natur Parkeak. Saria jasotzeko hainbat kontrol ikuskaritza pasatu behar dira eta Irunberriko arroilak orain dela gutxi gainditu ditu.
Irunberriko eta Arbaiungo arroilak
  Irunberriko eta Arbaiungo arroilak natura erreserba izendatu zituzten 1987an eta 2000 Natur Sarean daude sartuta, Leireko Mendikateak eta Arbaiungo arroilak osatzen duten ELG eremuan daudelako. Arroilek 80.000 bisitari jasotzen dituzte urtero. Beraz, Nafarroako natur erakargarri nagusienetako batzuk dira.
  Arbaiungo arroila Salazar ibaiak egin du eta Irunberriko arroila Irati ibaiak. Biak ere leku hobezinak dira hegazti harkaiztarrentzat, habiak egiteko. Ingurune horretako espezie nagusiak dira sai arrea, ugatza, sai zuria, arrano beltza, mirotz urdina, hontz handia, belatxikia eta belatxinga mokogorria. 

( Oharra: navarra.es web guneko albisteen atalean prentsa-ohar honi buruzko argazki bat dago.

